
Nnianimu

Akristofoɔ gyidie nnyinasoɔ ne sɛ Onyankopɔn koro 
pɛ na ɔwɔ hɔ na ɔno na ɔyɛ nneɛma nyinaa bɔfoɔ. 
Sɛdeɛ ɔnam yɛn ahonim ne yɛn som so ada ne ho adi 
akyerɛ yɛn wɔ n’abɔdeɛ mu no, yɛsan hunu no mpɛn 
pii wɔ Twerɛ Kronkron mu nkratafa ahodoɔ mu na 
akɔwie wɔ Yesu Kristo mu.

Sɛn na yɛbɛsi akyerɛkyerɛ ‘Onyankopɔn’ mu? Sɛ yɛde 
wɔɔkye yɛ mfatoho a, yɛbɛhunu sɛ, ɛyɛ adeɛ nwanwasoɔ 
bi a ɛnyɛ ɛno ankasa na ɛfiri ne pɛ mu baeɛ na mmom 
obi na ɔyɛeɛ, saa ara pɛpɛɛpɛ na ewiase nso yɛ adeɛ a ɛyɛ 
nwanwa yie koraa dodo sɛ ɛno ankasa bɛtumi afiri ne pɛ 
mu aba. Sɛdeɛ wɔɔkye wɔ ne yɛfoɔ (wɔɔkyeyɛfoɔ) no, 
saa ara nso na ewiase wɔ ne bɔfoɔ (ewiasebɔfoɔ). Saa 
ɔbɔfoɔ yi ne Onyankopɔn a yɛte ne ho asɛm wɔ Twerɛ 
Kronkron mu no. Onyankopɔn nyɛ nyansapɛ mu abɔdeɛ 
na mmom ɔyɛ ɔteasefoɔ Nyankopɔn.

Hwan ne Onyankopɔn?
Onyankopɔn yɛ ɔteasefoɔ a ɔbɔɔ yɛn, ɔdɔ yɛn, yɛn su 
yɛ ne su na yɛn amaneɛ yɛ n’amaneɛ, ɔma yɛn deɛ 
ɛhia yɛn, na ɔsomaa ne nnepa mu adepa a ɛyɛ ne Ba 
Yesu sɛ ɔmmɛgye yɛn nkwa no.

Onyankopɔn koro pɛ na ɔwɔ hɔ firi tete nteredee 
na saa ara na ɛbɛyɛ akɔsi ewiase awieeɛ. Onyankopɔn 

nyɛ abɔdeɛ. Ɔyɛ ɔdɔ, ɔyɛ ɔnokwafoɔ, ɔyɛ ɔkronkron-
ni, ɔyɛ ɔmmɔborɔhunufoɔ ɛnna ɔpɛ nnepa mu adepa 
ma yɛn. 

Ɛhefa na Onyankopɔn wɔ? 
Onyankopɔn atenaeɛ boro ewiase so. Na ɛyɛ ampa sɛ 
Onyankopɔn bɛtena asase so? Mpo, sɛ ɔsorosoro sua 
ma wo a, ɛdeɛn na yɛbɛka afa Asɔredan a masi yi ho (1 
Ahemfo 8:27)! Onyankopɔn ayɛ ɔsoro ne asase so ma. 
Obi bɛtumi de ne ho asie baabi a merentumi nhunu no 
anaa? Awurade na ɔseɛ. Menyɛɛ ɔsoro ne asase so ma 
anaa? Awurade na ɔseɛ (Yeremia 23:24).

Mpɛn pii no, ɛyɛ a na yɛdwene sɛ, Onyankopɔn 
te ɔsoro beaeɛ bi a ɛnni ewiase a yɛde yɛn ani hunu 
yi mu. “Ɛhefa na Onyankopɔn wɔ?” nyɛ asɛmmisa a 
yɛbɛtumi agyina yɛn nimdeɛ so ama ho mmuaeɛ.

Onyankopɔn te sɛ ɛdeɛn? 
Mfoniyɔfoɔ dodoɔ no ara susu sɛ Onyankopɔn te sɛ 
onipa a ɔyɛ ɔbarima. Ɛwom sɛ, Twerɛ Kronkron no 
de ɔbarima dinnsiananmu na ɛsi Onyankopɔn ananmu 
deɛ, nanso ɛnkaa sɛ Onyankopɔn te sɛ onipa a ɔyɛ ɔba-
rima da. Yɛde nsɛmfua “te sɛ” anaa “sɛ” na ɛkyerɛkyerɛ 
sɛdeɛ Onyankopɔn si teɛ. Yɛhunu sɛ, wɔbɔɔ mmarima 
ne mmaa nyinaa wɔ Onyankopɔn mfoni mu. Enti, On-
yankopɔn bɔɔ onipa sɛ ne sɛso; Onyankopɔn sɛso so na 
ɔbɔɔ wɔn; ɔbaa ne ɔbarima na ɔbɔɔ wɔn (Gyenesis 1:27).

Ebinom kyerɛ sɛ Onyankopɔn wɔ ntaban ne 
ntakra, nanso wɔn mu biara nni hɔ a watumi akyerɛ 
sɛ Onyankopɔn te sɛ akokɔ kɛseɛ bi. Nokorɛm, Twerɛ 
Kronkron no ka sɛ, Onyankopɔn yɛ honhom, yɛntumi 

mfa yɛn ani nhunu no. Yei kyerɛ sɛ, ɔnyɛ obi a wɔde 
dɔteɛ na ɛnwonoo no.

Ɛwom sɛ Onyankopɔn yɛ honhom deɛ, nso ɔtumi 
ba onipa tebea mu sɛdeɛ ɛbɛyɛ a ɔbɛtumi ne nnipa adi 
nkitaho. Twerɛ Kronkron no ka kyerɛ yɛn sɛ, Onyan-
kopɔn faa onipa suban so baa asase yi so sɛ Yesu Na-
sarɛteni no. Twerɛ Kronkron no ka sɛ, agyidifoɔ a 
wɔbɛwuo no bɛkɔ ɔsoro ahemman mu na yɛbɛhunu 
no sɛdeɛ ɔteɛ (1 Yohane 3:2). Ɛkwan biara nni hɔ a yɛbɛ-
tumi afa so ahunu sɛdeɛ Onyankopɔn si teɛ wɔ ɔsoro 
ahemman mu gye sɛ yɛkɔ hɔ kɔhyia no ansa na yɛatu-
mi akyerɛ sɛdeɛ ɔsi teɛ.

Onyankopɔn yɛ ɛdeɛn?
Onyankopɔn yɛ Ɔbɔadeɛ 
Yɛhunu wɔ Twerɛ Kronkron no mu baabiara sɛ 
Onyankopɔn yɛ ɔbɔadeɛ ne titire ɔkasamu a ɛdi ɛkan 
no mu. Gyenesis 1:1 ka sɛ, Ahyɛaseɛ no Onyankopɔn 
bɔɔ ɔsoro ne asase. Ɛnam Onyankopɔn anom asɛm so 
na ɛbɔɔ wɔn. Onyankopɔn frɛfrɛɛ nneɛma a na ɛnni 
hɔ, nneɛma a yɛde yɛn ani hunu ne honhom mu deɛ 
maa ɛbaeɛ. Odiyifoɔ Yesaia ka sɛ: Momma mo ani so 
nhwɛ ɔsoro: Hwan na ɔbɔɔ yeinom nyinaa? Deɛ ɔyiyi 
ɔsoro nsoromma mmaako mmaako, na ɔbɔ obiara din 
de frɛ no. N’ahoɔden ne ne tumi enti wɔn mu baako 
mpo nnyeraeɛ (Yesaia 40:26).

Yohane Asɛmpa no nso ka ne ho asɛm wɔ saa kwan 
no ara so. Ɛnam ne so na wɔbɔɔ adeɛ nyinaa. Wɔankwa-
ti no anyɛ biribiara (Yohane 1:3); ɛnna Kolosefoɔ nwo-
ma no mu nso, yɛkenkan hunuu sɛ: Ɛfiri sɛ, ɛnam ne 
so na Onyankopɔn bɔɔ biribiara a ɛwɔ ɔsoro ne asase 

so, deɛ wɔhunu ne deɛ wɔnhunu, honhom mu atumfoɔ, 
awuranom ne ahemfo. Onyankopɔn nam ne so na ɔbɔɔ 
ewiase nyinaa na ɔbɔ maa no nso (Kolosefoɔ 1:16).

Twerɛ Kronkron no de asɛmfua “adebɔ” di dwuma 
wɔ berɛ a Onyankopɔn de adeɛ bi a wabɔ dada san bɔ 
adeɛ foforɔ sɛdeɛ ɔka fa sɛdeɛ ɔsi bɔɔ ɔbarima ne ɔbaa 
ho wɔ nwoma a ɛdi ɛkan wɔ Twerɛ Kronkron mu no. 

Onyankopɔn na ɔbɔɔ nneɛma nyinaa. Nsonsonoeɛ 
da Onyankopɔn ne abɔdeɛ ntam. Onyankopɔn na ɔyɛ 
ɔbɔadeɛ ɛnna yɛn nso yɛyɛ ne nsaano adwuma. Ne saa 
nti no, yɛnnye adwenkyerɛ a ɛka sɛ Onyankopɔn wɔ 
nneɛma a atwa yɛn ho ahyia nyinaa mu no ntom na 
mmom, yɛgye tom sɛ, yɛyɛ ne nsaano adwuma. Yɛdan 
Onyankopɔn a ɔma biribiara nkwa no adeɛ nyinaa mu. 

Onyankopɔn yɛ ɔbɔadeɛ nti no, ɔhwɛ sɛ n’abɔdeɛ 
nso yɛ papa. Onyankopɔn kɔ so ara kasa fa adebɔ ho 
wɔ Gyenesis 1 hɔ, Na Onyankopɔn hunuu sɛ ɛyɛ. Yei 
nkyerɛ sɛ, seesei nyinaa, abɔdeɛ no da so wie pɛyɛ. 
Ewiase a yɛhunu yi nyɛ deɛ na Onyankopɔn hwehwɛ 
no ɛfiri sɛ, bɔne baa ewiase yi mu. 

Sɛ yɛte nneɛma papa a ɛwɔ abɔdeɛ mu ase a, ɛnneɛ 
na ɛkyerɛ sɛ, ɛsɛ sɛ yɛde obuo ma biribiara ne obiara 
sɛ ɔyɛ Onyame abɔdeɛ. Sɛ yɛgye di sɛ Onyankopɔn 
bɔɔ nneɛma nyinaa yie a, ɛnneɛ na ɛno nso kyerɛ sɛ, 
Onyankopɔn nyɛ bɔne farebae. 

Onyankopɔn yɛ ɔbɔadeɛ nti no, ɔhwɛ sɛ ne nnwu-
ma kɔ so tena hɔ na ama ewiase ayɛ foforɔ berɛ biara. 
Yɛkenkanee Onyankopɔn a ɔdɔ yɛn no ho asɛm wɔ 
Nnwom 36:6 hɔ sɛ: wokora nnipa ne mmoa nyinaa 
so, ɛnna Mateo 6:26-27 hɔ nso, Yesu kasa fa sɛdeɛ 
Onyankopɔn yɛ n’abɔdeɛ apɛdeɛ ma wɔn ho. Paul 

twerɛ fa abɔdeɛ a wɔbɛyɛ no foforɔ no ho asɛm wɔ 
Romafoɔ 8:21. 

Wɔde nneɛma ahodoɔ a yɛyɛ no ka deɛ ɛwɔ hɔ ho 
anaasɛ ɛtoa adwenkyerɛ a ɛwɔ hɔ dada bi so. Onyan-
kopɔn wɔ tumi sɛ ɔkasa ma nneɛma ba a ɛnyɛ nneɛma 
a yɛtumi de yɛn ani hunu anaa nkwa wom na mmom, 
deɛ ɛde ɛnnɛ mmerɛ yi mu ɔhaw ahodoɔ no pomasi-
berɛ ba. Ne tumi ne adeɛ a ɔpɛ sɛ yɛhunu na yɛde yɛn 
ho to soɔ.

Yɛn Awurade so, na ne tumi yɛ kɛseɛ; yɛrente 
n’ase nwie (Nnwom 147:5) … ɛhe na me mmoa firi 
bɛba? Me mmoa firi Awurade, ɔsoro ne asase yɛfoɔ 
no (Nnwom 121:1,2).

Onyankopɔn yɛ obi a yɛbɛtumi ahunu no 
Onyankopɔn a ɔbɔɔ ewiase kakraka yi ne deɛ ɛwɔ mu 
nyinaa akyi no, ɔsan nso yɛ obi a yɛbɛtumi ahunu no. 
Ɔka ne ho asɛm kyerɛ yɛn ne deɛ ɛboro saa mpo. Ɔgye 
yɛn awaawaatuu wɔ abusuabɔ mu sɛdeɛ ɛbɛyɛ a yɛbɛ-
tumi ahunu no yie. Ɛnyɛ sɛ yɛbɛtumi ahunu no nko ara 
na mmom yɛbɛtumi ne no anya yɔnkofa sononko.

Yei ne deɛ Awurade seɛ: Mma onyansafoɔ mfa 
ne nyansa nhyehyɛ ne ho anaa ɔhoɔdenfoɔ mfa 
n’ahoɔden nhyehyɛ ne ho anaa ɔdefoɔ mfa n’ahonya 
nhyehyɛ ne ho. Mmom ma deɛ ɔhyehyɛ ne ho nhyehyɛ 
ne ho sɛ ɔwɔ nhunumu, na ɔnim sɛ, me ne Awurade a 
ɔyɛ adɔeɛ, na ɔbu atɛntenenee na ɔyɛ adetenenee wɔ 
asase so ɛfiri sɛ yeinom na ɛsɔ m’ani, sɛdeɛ Awurade 
seɛ nie (Yeremia 9:23, 24).

Free
 D

igi
tal

 C
op

y F
rom

  S
erv

eN
ow



8

DEƐ ƐSƐ SƐ WOHUNU FA ONYANKOPƆN HO

Onyankopɔn yɛ obi a yɛbɛtumi akɔ ne nkyɛn 
Onyankopɔn to nsa frɛ yɛn sɛ yɛne no mmɛdi nkɔmmɔ 
na yɛmfa yɛn haw ahodoɔ mmra n’anim. Ɛho nhia sɛ 
yɛbɛdi kan ayɛ ahoboa biara na ɛho nso nhia sɛ yɛbɛda 
obuo sononko bi adi anaasɛ yɛbɛyɛ ɔsom mu ahotefoɔ 
bi ansa na yɛatumi akɔ n’anim. Ɔwɔ hɔ sɛ ɔbɛdɔ yɛn 
na wagye yɛn atom wɔ ɛberɛ biara a yɛbɛkɔ ne nkyɛn.

Awurade bɛn wɔn a wɔfrɛ no nyinaa, wɔn a wɔfrɛ 
no nokorɛ mu nyinaa (Nnwom 145:18).

Onyankopɔn yɛ honhom 
Sɛdeɛ Onyankopɔn yɛ onipa na ɔtumi ne yɛn bɔ abu-
sua no, berɛ korɔ no ara mu no, ɔsan yɛ honhom. Yei 
kyerɛ sɛ, ɔnyɛ abɔdeɛ ɛnna ɔnyɛ obi a yɛtumi de yɛn 
aniwa hunu no. Onyankopɔn na ɔbɔɔ nneɛma a yɛhu-
nu nyinaa nanso ɔno deɛ, ɔnyɛ adeɛ a yɛtumi hunu no 
anisoɔ. Yesu kaa no wɔ Yohane 4:24 sɛ, Onyankopɔn 
yɛ Honhom, ɛnna yɛkenkanee no wɔ 1 Timoteo 6:16 
nso sɛ, Obiara nhunuu no da na obiara nso rentumi 
nhunu no da. Ɛwom sɛ ɔyii ne ho adi kyerɛɛ Moses ne 
no dii nkɔmmɔ deɛ, nanso Moses amfa n’ani anhunu 
Onyankopɔn da.

Deɛ ɛdi ɛkan koraa a Onyankopɔn ne Moses ka-
saeɛ no, na kasa no firi ogyadɛreɛ bi mu na ɛba. Mfeɛ 
bebree akyi no, Moses ka kyerɛɛ Onyankopɔn sɛ, Na 
Mose srɛɛ sɛ ɔpɛ sɛ ɔhunu Onyankopɔn animuonyam. 
Awurade buaa sɛ, Mɛma mo ahunu m’adɔeɛ … nan-
so, morenhunu m’animuonyam, ɛfiri sɛ, obi renhunu 
m’anim ntena nkwa mu … wobɛhunu m’akyi, na m’an-
im deɛ, worenhunu (Ɛksodɔs 33:18-20 ne 23).

Yei reyɛ akɔyɛ abirabɔ sɛ, Onyankopɔn bɛka sɛ obi 
nhunu me na afei, ɔbɛsan aka sɛ wobɛhunu m’akyi. 
Ɛwom sɛ Onyankopɔn yɛ honhom a obi nhunu no deɛ, 
nanso ɛduru berɛ bi a, ɔtumi yi ne ho adi kyerɛ nnipa 
binom ma wɔde wɔn aniwa hunu no. Yeinom yɛ berɛ 
tiawa bi mu na Onyankopɔn ma nnipa hunu no. Sɛ 
Twerɛ Kronkron kasa fa Onyankopɔn nan ne ne nsa 
ho a, na ɛkyerɛ sɛ, ɔrebɔ mmɔden aka nokwasɛm a ɛfa 
Onyankopɔn ho sɛ ɔyɛ onipa no, sɛdeɛ ɛbɛyɛ a yɛbɛte 
deɛ ɔreka no ase.

Onyame yɛ tumi nyinaa wura 
Onyankopɔn ne obiara mmɔ hyeɛ, enti ɔwɔ biribiara 
so tumi. Ɔma nnipa nya tumi kakra nanso yei mma 
Onyankopɔn deɛ so nte. Ɔnsɛe ahoɔden a ɛsɛ sɛ ɔnya 
bi hyɛ ananmu. Twerɛ Kronkron no ka sɛ, Onyankopɔn 
homee da a ɛtɔ so nson no. Na ɔde reyɛ nhwɛsoɔ ama 
yɛahunu hia a ɛho hia sɛ yɛyɛ adwuma a, ɛsɛ sɛ yɛgye 
yɛn ahome, na mmom na ɛnyɛ sɛ na wabrɛ ntira.

Onyankopɔn yɛ otumfoɔ. Ɔwɔ tumi sɛ ɔdi ne bɔhyɛ 
so. Onyankopɔn wɔ tumi wɔ abɔdeɛ so; nhwɛsoɔ, 
wohwɛ anwanwadeɛ a ɔde ɔyaredɔm yɛɛ wɔ Egypt no 
ne nante a ɔmaa Yesu nantee wɔ ɛpo so no a.

Onyankopɔn tumi da adi wɔ ne tumi a ɔwɔ wɔ aba-
kɔsɛm soɔ no mu, ne titire ne nhyehyɛɛ a ɛfa nkwagyeɛ 
ho ne ne tumi a ɛsesa hyɛberɛ no. Ɛberɛ a asuafoɔ no 
bisaa sɛ, hwan na ɔbɛtumi anya nkwagyeɛ no, Yesu 
buaa wɔ Mateo 19:26 sɛ, Onipa fa mu deɛ, ɛyɛ den; 
na Onyankopɔn fa mu deɛ, ɛyɛ mmerɛ. Onyankopɔn 
wɔ tumi sɛ ɔyɛ n’apɛdeɛ. Dwumadie a ɔde bɛsi n’ani 
soɔ no, ɔyɛ kɔsi awieeɛ, ɛfiri sɛ, ɔwɔ tumi sɛ ɔyɛ saa. 
Onyankopɔn nyɛ nneɛma bi a ɛko tia no anaasɛ ɛne 

ne suban bɔ abira. Mmom, ɔyɛ nnwuma a ɛma ne nsa 
ka ne botaeɛ ahodoɔ nyinaa. Onyankopɔn tumi ne ne 
nokorɛdie wɔ twaka. Onyame a yɛne no nam no nyɛ 
Onyame a ɔhyɛ yɛn bɔ wɔ yɛn nkwagyeɛ ho kɛkɛ; 
mmom, ɔwɔ tumi sɛ ɔbɛyɛ. Ɔnokwafoɔ ne deɛ ɔfrɛɛ 
mo no, ɔno nso na ɔbɛyɛ (1 Tesalonikafoɔ 5:24).

Onyankopɔn wɔ baabiara 
Onyankopɔn ne obiara mmɔ hyeɛ. Ne saa nti no, ɔwɔ 
baabiara. Wɔka saa nokwasɛm yi ho asɛm wɔ Twerɛ 
Kronkron no mu baabiara. Meka mo ho ɛberɛ nyinaa 
yɛ asɛm a wɔati mu mpɛn aduonu mmienu (22) wɔ 
Apam Dada ne Apam Foforɔ no mu. Yesu hyɛɛ n’asua-
foɔ no ɛbɔ korɔ yi ara wɔ ɛberɛ a na ɔresoma wɔn ama 
wɔakɔka ne nsɛmpa akyerɛ ewiase amansan no. 

Ewiase afanan baabiara nni hɔ a ɔntumi nkɔ. Ɔno 
na ɔbɔɔ ewiase enti obi rentumi nka no nhyɛ mpɔtam 
baabi. Paul atwerɛ wɔ Asomafoɔ 17:24 sɛ, Onyan-
kopɔn a ɔbɔɔ ewiase ne nneɛma a ɛwɔ mu nyinaa no 
na ɔyɛɛ ɔsoro ne asase. Awurade no nte asɔredan a 
nnipa asi mu.

Baabiara nso nni hɔ a Onyankopɔn nni. Sei na 
Nnwom 139:7-12 ka no: Ɛhe na mɛtumi afiri wo hon-
hom anim akorɔ? Ɛhe na mɛtumi adwane afiri w’anim 
akorɔ? Sɛ meforo soro a, wowɔ hɔ. Na mekɔsɛ me kɛtɛ 
wɔ asaman a, wo nie. Sɛ mede adekyeeɛ ntaban tu na 
mekɔtena ɛpo akyi nohoa a, mpo ɛhɔ na wo nsa bɛgya 
me akɔ, na wo nsa nifa bɛsɔ me mu. Na meka sɛ, Ampa 
ara esum mmɛkata me so na hann nnane adesaeɛ ntwa 
me ho nhyia a, esum mpo nnyɛ sum mma wo; na anad-
wo bɛhyerɛn sɛ awia; esum ne hann yɛ wo pɛ.

Yeremia 23:23-24 hɔ nso, Onyankopɔn ka sɛ, 
Meyɛ Onyankopɔn a mebɛn nko ara anaa, Awurade 
na ɔseɛ, “na mennyɛ Onyankopɔn a mewɔ akyiriky-
iri nso? Obi bɛtumi de ne ho asie baabi a merentumi 
nhunu no anaa? Awurade na ɔseɛ. Menyɛɛ ɔsoro ne 
asase so ma anaa? Awurade na ɔseɛ.

Onyankopɔn wɔ adebɔ ne abakɔsɛm mu nanso 
ɔsan yi ne ho firi adebɔ ne nnipa mu. Deɛ ɛho hia sɛ 
yɛhyɛ no nso ne sɛ, Twerɛ Kronkron nnye adwenkyerɛ 
bi a ɛka sɛ, Onyankopɔn wɔ biribiara mu na ɛno nti, 
adeɛ biara yɛ Onyankopɔn no ntom. Mpo, sɛ Onyan-
kopɔn wɔ baabiara a, ɛnyɛ biribiara mu na ɔwɔ.

Onyankopɔn nim ne nyinaa 
Onyankopɔn wɔ nimdeɛ amapa enti ɔnhia sɛ ɔsua bi-
ribi foforɔ biara. Onyankopɔn nsuaa adeɛ da na ɔn-
tumi nso nsua adeɛ da. Onyankopɔn nim biribiara, 
ne nimdeɛ nni ano. Obi ntumi mfa biribi nsuma anaa 
nsie Onyankopɔn. 

Yei ne ne tumi sɛ ɔtumi kɔ baabiara no wɔ twa-
ka sɛdeɛ wɔaka ho asɛm wɔ Nnwom 139:1-4 sɛ: Ao 
Awurade, woahwehwɛ me mu na woahunu me. Wonim 
m’asetena ne me sɔreɛ; wofiri akyirikyiri hunu m’ad-
wene mu. Wonim m’adifirie ne me nnaeɛ; wonim 
m’akwan nyinaa. Ansa na mɛbue m’ano akasa no Ao 
Awurade, na wonim ne nyinaa dada.

Onyankopɔn yɛ Ɔteasefoɔ 
Ɛberɛ a Moses bisaa sɛ hwan na ɔne no rekasa wɔ 
ogyadɛreɛ no mu no, Onyankopɔn kaa sɛ, “MENE 
DEƐ ƆWƆ HƆ DAADAA NO.” Onyankopɔn nni 
ahyɛaseɛ ɛnna ɔnni awieeɛ. Ɔte ase daadaa. Biribiara 

nni ewiase a ɛno ara na ɛbɔɔ ne ho gye Onyankopɔn 
nko ara. Nokorɛm, sɛ biribi foforɔ bi na ɛbɔɔ no a, 
ɛnneɛ anka saa adeɛ no yɛ Onyankopɔn. Yei yɛ adeɛ 
a ɛboro yɛn adwene ne yɛn nteaseɛ soɔ ɛfiri sɛ, adeɛ 
biara a yɛhunu anaasɛ yɛhyia wɔ yɛn asetena mu no 
firi biribi foforɔ na mmom ɛmfiri n’ankasa ne ho mu 
na ɛbaeɛ. Twerɛ Kronkron no ka sɛ, Ahyɛaseɛ no, On-
yankopɔn. Na ɔwɔ hɔ dada.

Onyankopɔn dan n’ankasa ne ho 
Twerɛ Kronkron no ka sɛ, Onyankopɔn wɔ nkwa wɔ 
n’ankasa ne mu. Sɛdeɛ Agya no yɛ nkwamafoɔ no, saa 
ara nso na wama ne Ba no tumi ama wayɛ nkwamafoɔ 
(Yohane 5:26). Nkwa ahodoɔ a aka wɔ ewiase no nyinaa 
yɛ akyɛdeɛ a ɛfiri Onyankopɔn hɔ. Ɔnhia hwee enti 
ɛkwan biara nni hɔ a yɛbɛtumi afa so aka sɛ, Onyan-
kopɔn atu mpɔn wɔ n’asetena mu. Biribiara nni hɔ a 
ɛho hia Onyankopɔn. Ɔnhia yɛn mmoa wɔ ɛkwan bia-
ra so, na mmom n’adom ne n’adɔeɛ nti na ɔma yɛn 
kwan ma yɛka ne ho de ne tirimpɔ kɔ amanaman so 
sɛdeɛ ɛbɛyɛ a yɛbɛyɛ nhyira ama afoforɔ. Ɛyɛ yɛn na 
yɛsesa na mmom ɛnyɛ Onyankopɔn.

Onyankopɔn nsesa
Sɛdeɛ mpɛn pii no, nnipa tumi sesa wɔn tenabea no, 
Onyankopɔn deɛ, ɔnte saa koraa. Malaki atwerɛ sɛ, 
Meyɛ Awurade a mennsakyera (Malaki 3:6). Hebrifoɔ 
nwoma no kasa fa Yesu sesa a ɔnsesa no ho: Yesu 
Kristo, ɔte saa nnora, ne ɛnnɛ, ne daa. Ɛnsɛ sɛ yɛd-
wendwene sɛdeɛ Onyankopɔn “suban” bɛyɛ ɛnnɛ ho. 
Yɛne Onyankopɔn asetena mu no, ɛyɛ yɛn mmom na 
yɛsesa na ɛnyɛ Onyankopɔn! Sɛ yɛne Onyankopɔn 

antena yie a, na ɛyɛ yɛn ara mfomsoɔ. Sɛ yɛbɔ yɛn 
ho mmɔden sua deɛ Onyankopɔn hwehwɛ firi yɛn hɔ 
na sɛ yɛyɛ n’apɛdeɛ a, ɛbɛma yɛahunu sɛ, yɛne no te 
asetena papa mu.

Onyankopɔn te hɔ daa 
Onyankopɔn te hɔ firi mmerɛsanten. Ɔwɔ hɔ firi tete 
na ɔbɛkɔ so atena hɔ mmerɛ a ɛnni awieeɛ. Ɔde mmerɛ 
na ɛyɛ n’adeɛ. Ɛno nti na Onyankopɔn tumi hunu biri-
bi awieeɛ firi ahyɛaseɛ no na afei nso biribiara nyɛ no 
nwanwa no. Sɛ ɔnte hɔ daa a, anka Onyankopɔn daa 
nkwa ho bɔ a wahyɛ Yesu akyidifoɔ no renni mu koraa. 

Ɔbɔɔ nsakraeɛ maa n’abɔdeɛ, nanso ɔno deɛ, ɔn-
sakra da. Onyankopɔn yɛ nkwa, yei kyerɛ sɛ, ɔno na 
ɔma nkwa. Ɛwom sɛ, nnipa nyinaa nkwa firi Onyan-
kopɔn hɔ nanso ɔno deɛ, ɔnnya ne nkwa mfiri baabiara.

Onyankopɔn yɛ ɔteasefoɔ Nyankopɔn 
Wɔde nkwa susu no ɛfiri sɛ, ƆYƐ saa. Sɛ yɛde no toto 
anyame nketewa no ho a, yɛhunu sɛ ɔte ase. Sɛ Onyan-
kopɔn ka sɛ ƆYƐ saa a, yei nso kyerɛ sɛ, ɔwɔ hɔ firi 
mmerɛsanten kɔsi mmerɛsanten. 

Nsɛmfua a ɛdi ɛkan wɔ Twerɛ Kronkron no mu 
nonom ne Ahyɛaseɛ no Onyankopɔn… Ansa na biribi 
foforɔ biara ɛrebɛba ewiase no, na Onyankopɔn wɔ hɔ 
dada. Nnwom 90:2 ka sɛ, Ansa na wɔrebɛbɔ mmepɔ 
anaasɛ worebɛda asase ne ewiase adi no, na woyɛ On-
yankopɔn Firi mmerɛsanten kɔsi mmerɛsanten.

Onyankopɔn yɛ onipa ankasa 
Onyankopɔn yɛ onipa ankasa anaa onipa titire, ɛnyɛ sɛ 
ebia ɔyɛ nipahunu bi kɛkɛ. Ɔyɛ ankorankoro, n’ani da 

hɔ na ɔwɔ n’apɛdeɛ nso, ɔnim anigyeɛ ne awerɛhoɔ, 
ɔtumi yi nnipa a ɔno ara pɛ sɛ ɔne wɔn nante. Ɔkasa 
ɛnna yɛtumi nso kasa kyerɛ no. Ɛsɛ sɛ yɛtumi hyɛ no 
nso sɛ, Onyankopɔn nyɛ adeɛ bi a yɛbɛtumi de no adi 
dwuma sɛdeɛ yɛn ankasa yɛpɛ. Ɔyɛ Onyame koro pɛ a 
ɔkorɔn na ɔka sɛ, MENE nea MENE.

Onyame yɛ daapem 
Paul atwerɛ wɔ 1 Timoteo 6:15-16 sɛ, ... Onyankopɔn 
a wɔahyira no na ɔno nko ara di Ɔhene, Ahene mu 
Ɔhene ne Awura mu Awurade no bɛma no aba ɛberɛ 
a ɛsɛ mu. Ɔno nko na ɔwɔ hɔ daa, ɔte hann a obi ntu-
mi mmɛn ho mu. Obiara nhunuu no da na obiara nso 
rentumi nhunu no da. Ɔno na enidie ne tumi a ɛnni 
awieeɛ wɔ no. Amen.

Onyankopɔn yɛ Onyame koro pɛ 
Mmara nsɛm du a Onyankopɔn faa Moses so de maa 
Israelfoɔ no ahyɛaseɛ hɔ no, Onyankopɔn ka sɛ, Mene 
Awurade, mo Onyankopɔn a meyii mo firii nkoasom 
mu wɔ Misraim no. Monnsom onyame foforɔ biara 
nnka me ho (Ɛksodɔs 20:2-3). Onyankopɔn da no adi 
pefee sɛ, ɛyɛ ɔno na ɔyii Israelfoɔ no enti mma wɔn 
nnnya Onyame foforɔ biara nka ne ho. Na Israelfoɔ 
no ne amanaman ahodoɔ bi a ɛsofoɔ no som anyame 
nketewa na ɛteɛ. 

Twerɛ Kronkron no ka kyerɛ yɛn sɛ, saa anyame 
nketewa yi nyɛ Onyankopɔn. Yeremia 5:7 hɔ no, 
Onyankopɔn ka sɛ, Mo mma apo me na wɔde anyame 
a wɔnyɛ anyame aka ntam ɛnna Yeremia 10 hɔ no, 
odiyifoɔ no ka Israel Nyankopɔn teasefoɔ no ne nnipa 
afoforɔ binom ahoni a ɛnni mu no ho asɛm. Odiyifoɔ 

no ka sɛ: Obiara nte sɛ wo, Ao Awurade; woyɛ kɛseɛ 
na wo din wɔ tumi. Hwan na ɛnsɛ sɛ ɔdi wo ni, Ao, 
amansanhene? Yei na ɛfata woɔ. Amanaman no so 
anyansafoɔ nyinaa mu ne wɔn ahennie nyinaa mu, 
obiara ne wo nsɛ. Wɔn nyinaa yɛ adwenemherɛfoɔ ne 
nkwaseafoɔ; dua ahoni a ɛho nni mfasoɔ na ɛma wɔn 
nkyerɛkyerɛ. Nanso, Awurade ne nokorɛ Onyankopɔn 
no; ɔno ne Onyankopɔn teasefoɔ, daapem Ɔhene no. 
Sɛ ne bo fu a, asase woso; na amanaman no ntumi 
nnyina n’abufuhyeɛ ano. Ka yei kyerɛ wɔn: Saa any-
ame a ɛnyɛ wɔn na wɔyɛɛ ɔsoro ne asase no bɛyera 
afiri asase so ne ɔsorosoro ase. Nanso, Onyankopɔn 
de ne tumi bɔɔ asase; ɔtoo ewiase fapem wɔ ne nyan-
sa mu na ɔde ne nhunumu trɛɛ ɔsorosoro mu (Yeremia 
10:6-8 ne 10-12). 

Onyankopɔn yɛ baasafua 
Onyankopɔn ada ne ho adi wɔ nnipa baasa mu: Agya 
no, Ɔba no, ne Honhom Kronkron no. Wɔfrɛ wɔn nyi-
naa Onyankopɔn, ɛsɛ sɛ yɛsom wɔn nyinaa sɛ Onyan-
kopɔn, wɔte ase mmerɛsanten, ɛnna wɔyɛ nneɛma a 
Onyankopɔn nko ara na ɔtumi yɛ. Sɛdeɛ nsuo tumi 
dane suwisie, ahwiedeɛ ne asukɔtweaa nanso ɛda so 
yɛ nsuo no, saa ara na Onyankopɔn nam nnipa baasa 
yi so da ne ho adi. Ne nyinaa mu no, Onyankopɔn yɛ 
koro a yɛntumi nkyekyɛ ne mu. Wɔn baasa nyinaa de 
wɔn ho hyɛ dwuma a wɔn mu baako bɛdie mu. 

Deuteronomium 6:4 ka sɛ, Tie, Ao Israel, Awurade 
yɛn Onyankopɔn yɛ Awurade koro. Onyankopɔn nyɛ 
Onyame koro kɛkɛ, na mmom ɔyɛ Onyame koro 
a ɔnni nkyekyɛmu. Jewfoɔ ne Nkramofoɔ kasa tia 
Akristofoɔ sɛ wɔsom Onyankopɔn ahodoɔ mmiɛnsa. 

Sɛ Onyankopɔn yɛ nnipa baasa; Agya no, Ɔba no ne 
Honhom Kronkron mpo a, ɔda so ara yɛ koro a yɛn-
tumi nkyekyɛ ne mu mma ɛnyɛ yie. Yei ma yɛhunu 
sɛ, Onyankopɔn yɛ sononko ɛfiri sɛ ɔyɛ koro pɛ na 
ɔno nko ara ne Onyame. Onyame foforɔ biara nni hɔ 
a ɔyɛ ɔsoro ne asase bɔfoɔ. Onyame foforɔ bi nni hɔ 
a ɔyɛ ɔteasefoɔ Nyankopɔn na ɔsan yɛ Onyame titire. 
Onyame foforɔ biara nni hɔ a wafa onipa so ada ne ho 
adi: Yesu Kristo a ɔsan yɛ Onyankopɔn. Ɛnna Onyame 
foforɔ biara nni hɔ a ɔde bɔne ho nkwagyeɛ ne daa 
nkwa kyɛ wɔn a wɔgye no die no kwa. Onyame yɛ 
sononko. Sɛdeɛ ɔsi teɛ no boro yɛn nteaseɛ so!

Onyankopɔn yɛ ɔteneneeni 
Ateneneesɛm yɛ Onyankopɔn kronkronyɛ na ɔde yei 
di dwuma wɔ ɔne afoforɔ abusuabɔ mu. Onyankopɔn 
teneneeyɛ da adi wɔ mmara mu. Nnwom 19:7-9 ka 
sɛ: Awurade mmara yɛ pɛ, ɛkanyane ɔkra no. Ahoto-
soɔ wɔ Awurade nhyehyɛeɛ mu, ɛma deɛ ɔnnim nyansa 
hunu nyansa. Awurade ahyɛdeɛ tene; ɛma akoma mu 
anigyeɛ. Awurade ɔhyɛ nsɛm mu da hɔ; na ɛbue ani. 
Awurade suro yɛ kronn, ɛte hɔ daa. Awurade mma-
ransɛm yɛ nokorɛ na ne nyinaa tene.

Deɛ ɛtene nko ara na Onyankopɔn hyɛ ma wɔyɛ, 
ɛnam saa nti, deɛ ɔhyɛ biara nya nsunsuansoɔ papa wɔ 
ogyidini a ɔdi n’ahyɛdeɛ soɔ no so. Ne teneneeyɛ no nso 
kyerɛ sɛ, Onyankopɔn yɛ nneɛma anaa nneyɛɛ a ɛtene.

Onyame yɛ ɔnokwafoɔ 
Onyankopɔn nokorɛdie yɛ ne tenenee apɛdeɛ a ɔde yɛ 
n’adwuma. Deuteronomium 32:4 ka sɛ, Ɔyɛ Ɔbotan; 
n’adwuma yɛ pɛ; Biribiara a ɔyɛ nam ne kwan so, 

na ɛyɛ. Ɔyɛ Onyankopɔn nokwafoɔ a ɔnyɛ mfomsoɔ; 
Ɔteneneeni ne nokwafoɔ ne no. Yohane atwerɛ wɔ 1 
Yohane 1:9 sɛ, Sɛ yɛka yɛn bɔne kyerɛ Onyankopɔn 
a, ɔyɛ ɔnokwafoɔ ne ɔteneneeni sɛ ɔde yɛn bɔne bɛkyɛ 
yɛn, na wate yɛn ho afiri deɛ ɛnte nyinaa ho. Ɛberɛ bi 
wɔ hɔ a, yɛnhunu Onyankopɔn nokorɛdie ɛfiri sɛ yɛn-
ni nokorɛ nanso awerɛkyekyesɛm ne sɛ, Onyankopɔn 
ayi ɛda bi asi hɔ a ɔde bɛbu adebɔneyɛfoɔ atɛn. Ɛfiri 
sɛ, wayi da bi ato hɔ a ɔnam onipa bi a wayi no no 
so bɛbu nnipa nyinaa atɛntenenee. Ɔnam sɔre a ɔmaa 
saa onipa yi sɔre firii awufoɔ mu no so adi adanseɛ 
akyerɛ nnipa nyinaa (Asomafoɔ 17:31).

Twerɛ Kronkron no ka sɛ Onyankopɔn yɛ ɔnokwa-
foɔ, nanso ɛyɛ ne nneyɛɛ na ɛma yɛhunu sɛ, sɛ obi 
yɛ ɔnokwafoɔ a, aseɛ si kyerɛ ankasa. Ɔnni nhyehyɛɛ 
foforɔ biara so. Nokorɛdie de pɛpɛyɛ ba nnipa mu. 
Sɛ obi yɛ bɔne a, nokorɛdie hwehwɛ sɛ, wɔbɛma deɛ 
wayɛ bɔne no asotwe a ɛfata. Sɛ mfomsoɔ nni Onyan-
kopɔn ho na ɔnyɛɛ bɔne nso da nti no, asotwe biara 
ho nhia mma no; na mmom, ɛnam ɔdɔ a ɔwɔ ma yɛn 
nti no, Ɔno ankasa nam ne dɔ Ba Yesu so kɔwuu wɔ 
asɛnnua no so de yɛɛ mpatadeɛ maa yɛn bɔne aho-
doɔ no nyinaa. Na ɛsɛ sɛ n’atemmuo no ba mu nanso 
ɔretwentwɛn so ama wɔn a wɔbɛgye Yesu adie no.

Onyame yɛ ɔhotefoɔ 
Saa nokwasɛm yi ma Onyankopɔn da nso wɔ abɔdeɛ 
nyinaa mu. Yei kyerɛ n’animuonyam, ne pɛpɛɛpɛyɛ ne 
n’ahoteɛ. Adwemmɔne biara nni Onyankopɔn mu. Ne 
kronkronyɛ yɛ korɔgyee ne nokorɛ wɔ ewiase afanan 
nyinaa mu. Baabiara a Onyankopɔn ada ne ho adi, te 
sɛ baabi a ɔyii ne ho adi kyerɛɛ Moses wɔ ogyadɛreɛ 

no mu no, saa beaeɛ no bɛyɛ kronkronbea esiane sɛ 
Onyankopɔn akɔ hɔ no nti. 

Onyankopɔn yɛ kronkron a akyinnyegyeɛ biara 
nni ho— asɛm biara nni n’ahonim anaa ne suban ho. 
Ampa ara, Twerɛ Kronkron no ka sɛ, ɛwom sɛ Onyan-
kopɔn yɛ tumi nyinaa wura nanso ɔrentumi nyɛ bɔne 
da. Onyame nsesa da. Ɔnsesa n’abodini no mu biara 
anaa ne suban da. Ɛwom sɛ nnipa bɛtumi asesa ahoteɛ 
asekyerɛ nanso, Onyankopɔn ahoteɛ suban no nsesa 
da, na mmom, ɛberɛ biara no, ɛtim deɛ ɛtim. 

Lewitikɔs 11:44-45 hɔ no, Onyankopɔn ka sɛ, 
Mene Awurade wo Onyankopɔn. Momma mo ho nte 
wɔ saa nneɛma yi nyinaa ho na monyɛ kronkron, ɛfi-
ri sɛ, meyɛ kronkron. Yei enti, mommfa mo nsa nkɔka 
mmoa a wɔwea fam yi mu biara mfa ngu mo ho fi. 
Mene Awurade a meyii mo firii Misraim de mo bɛyɛɛ 
mo Onyankopɔn no. Ɛno enti, ɛsɛ sɛ moyɛ kronkron, 
ɛfiri sɛ, meyɛ kronkron.

Yɛka sɛ obi yɛ kronkron a, aseɛ kyerɛ sɛ, onii 
korɔ no yɛ sononko, ɔtwe ne ho firi nneɛma fi ho ɛnna 
ɔbɔ akronkronfoɔ bra. Yei kyerɛ sɛ, Onyankopɔn yɛ 
sononko wɔ abɔdeɛ nyinaa mu; Ɔno nko ara ne On-
yame. Ɛsan nso kyerɛ sɛ, ɔtwe ne ho firi amumuyɛ ne 
bɔne biara ho. Ɛberɛ a na Yesaia wɔ ntomadan no mu 
a ɔnyaa anisoadehunu firii Onyankopɔn hɔ no, ɔhunuu 
sɛ ɔsoro abɔfoɔ no reka sɛ, Kronkron! Kronkron! Kro-
nkron ne Asafo Awurade; N’animuonyam ahyɛ asase 
nyinaa so ma (Yesaia 6:3)!

Onyame yɛ ɔdɔ 
Ɔdɔ yɛ adeɛ a ɛsom bo ma Onyankopɔn ɛno nti na 
ɔsomafoɔ Yohane twerɛɛ sɛ, Onyame yɛ ɔdɔ no. Yei 

nyɛ honam fam ɔdɔ, na mmom ahofama nneyɛɛ a ɛda 
adi wɔ 1 Yohane 4:9-10 sɛ, Ɛkwan a Onyankopɔn nam 
so da ne dɔ adi kyerɛ yɛn ne sɛ, ɔsomaa ne Ba korɔ no 
baa ewiase sɛdeɛ yɛbɛfa ne so anya nkwa. Yei ne ɔdɔ. 
Ɛnkyerɛ sɛ yɛdɔ Onyankopɔn, na mmom, ɔno na ɔdɔ yɛn 
enti ɔsomaa ne Ba sɛ yɛmfa ne so nya yɛn bɔne ho mpa-
ta. Sɛ yɛn nsa ka saa ɔdɔ yi firi Onyankopɔn hɔ a, mom-
ma yɛnnodɔ yɛn-ho-yɛn-ho wɔ saa kwan no ara so. 

Wopɛ sɛ wohunu sɛ ɔdɔ yɛ adwuma a, sua Yesu 
abrabɔ mu nsɛm. Bɔ a ɔde ne bɔɔ afɔdeɛ wɔ asɛn-
nua no so de yɛɛ afoforɔ bɔne ho mpatadeɛ no yɛ ɔdɔ 
nwanwasoɔ. Onyankopɔn dɔ nyɛ atenkadɔ na mmom 
ɛyɛ nneyɛɛdɔ. Ne dɔ no de nneɛma ma deɛ ɔdɔ no no 
kwa; ɛyɛ ne Ba Yesu akyidifoɔ no. 

Yɛrentumi nte Onyankopɔn dɔ mfiri ne kronkro-
nyɛ ho. Yɛnam soma a Onyankopɔn somaa ne ba (ɔre-
da ne dɔ adi) no sɛ ɔmmɛwu mpopa yɛn bɔne (ɔreda 
ne kronkronyɛ adi) so na ɛte saa asɛm yi aseɛ.

Awurade yɛ bɔnefakyɛfoɔ 
Yɛyɛ bɔne. Yɛbɛyɛ nneɛma sɛdeɛ Awurade pɛ no, ɛyɛ 
a na yɛayɛ no sɛdeɛ yɛn ara yɛpɛ; ɔhunu ɛnna ɔnim 
nso. Ɛnyɛ sɛ Awurade bu n’ani gu saa bɔne yi so na 
mmom wayɛ krado sɛ ɔbɛbu wɔn a wɔyɛ bɔne no atɛn. 
Nanso berɛ korɔ a yɛne Awurade bɛbɔ abusua no ara 
pɛ, ɔde yɛn bɔne nyinaa bɛkyɛ yɛn. Yesu, Onyame Ba 
no, de ne wuo a ɔwuu wɔ asɛnnua no soɔ no tuaa yɛn 
bɔne nyinaa ka. Ɔsɔre firii awufoɔ mu na ɔmaa yɛnyaa 
saa bɔnefakyɛ yi.

Saa teneneeyɛ a ɛfiri Onyankopɔn yi nam gyidie a 
yɛwɔ wɔ Yesu Kristo mu so na ɛba. Ɛwɔ hɔ ma agyidi-
foɔ nyinaa. Nsonsonoeɛ biara nni mu ... Onyankopɔn 

somaa Kristo sɛ ɔmfa ne ho mmɛbɔ afɔdeɛ mma yɛn. 
Kristo de ne mogya maeɛ, sɛdeɛ ɛbɛyɛ a, gyidie a 
yɛbɛnya wɔ ne mu enti wɔbɛgye yɛn (Romafoɔ 3:22,25).

Onyame yɛ mmɔborɔhunufoɔ
Onyankopɔn ahummɔborɔ ma ɔyɛ mmɔborɔhunufoɔ 
amapa. Esiane sɛ Onyankopɔn nokorɛdie da adi wɔ 
Yesu mu nti no, ɔwɔ ho kwan sɛ ɔhunu Yesu akyidifoɔ 
nyinaa mmɔbɔ. N’ahummɔborɔ to rentwa da ɛfiri sɛ, 
ɛfra ne suban mu. Onyankopɔn ahummɔborɔ bɛkɔ so 
aba yɛn so wɔ mmerɛ korɔ a yɛda so ne no bɔ abusua. 

Onyankopɔn ahummɔborɔ kyerɛ ɔdɔ a ɔwɔ ma 
ne mma ne ahiafoɔ. Nnwom 25:6 ka sɛ, Kae, Ao 
Awurade, wo mmɔborɔhunu ne wo dɔ kɛseɛ a ɛwɔ hɔ 
firi tete no. Ɛberɛ a Yesu hunuu nnipa no ahiadeɛ no, 
ɔhunuu wɔn mmɔbɔ.

Onyame tumi adeɛ nyinaa yɛ 
Ɛkwan bɛn na wobɛpɛ sɛ wobɛfa so atumi ayɛ wo 
biribiara pɛpɛɛpɛ berɛ biara? Onyame tumi yɛ saa. 
Ne nyansa nni awieeɛ. Ɔte tebea biara mu nsɛm ase, 
ne mpo emu abakɔsɛm ne emu dwumadie ahodoɔ a 
ɛbɛkɔ so daaakye nyinaa. Ɛnhia sɛ yɛbɔ no amanneɛ 
wɔ biribi ho, tu no fo anaa korɔkorɔ no ansa na wayɛ 
deɛ ɛtene anaa ɛfata. Ɔbɛyɛ, ɛfiri sɛ, ɔwɔ tumi ɛnna 
n’adwene mu nso da hɔ. Sɛ yɛde yɛn ho to no so a, 
ɔrenni yɛn hwammɔ da, ɔrensisi yɛn anaa ɔrennaadaa 
yɛn. Yɛbɛtumi de yɛn ho ato no so wɔ adeɛ nyinaa mu 
berɛ biara.

Wɔn a wɔde wɔn ho to wo so no mu biara ani ren-
wu da (Nnwom 25:3).

Onyankopɔn yɛ ɔnokwafoɔ 
Onyankopɔn ka ne ho asɛm kyerɛ yɛn na ɛyɛ nokorɛ 
nso. Deɛ ɔka fa ne ho anaa yɛn ho biara yɛ nokorɛ 
turodoo. Deɛ Onyankopɔn ka biara yɛ pɛpɛɛpɛ na 
ɛyɛ nokorɛ nso — ɛyɛ nokorɛ sene sɛdeɛ yɛsi hunu 
no, yɛdwene anaa yɛsusuo. Yɛbɛtumi de yɛn ani ato 
bɔ biara a ɔhyɛ yɛn so yie. Yɛbɛtumi de yɛn ho ato 
n’asɛm so.

W’asɛm yɛ me nan ase kanea ne m’akwan so hann. 
Wo nsɛm ase teɛ ma hann; na ɛma ntetekwaa nya 
nteaseɛ (Nnwom 119:105, 130).

Onyame yɛ ɔdomfoɔ
Ɛyɛ Onyame anigye sɛ ɔde akyɛdeɛ a ɛsom bo bɛma 
n’adɔfoɔ, wɔ berɛ a mpo wɔnsɛ mfata saa akyɛdeɛ no. 
Yei na yɛfrɛ no adom no. Yesu Kristo so na adom no 
fa ba. Twerɛ Kronkron no ka wɔ Yohane 1:17 hɔ sɛ, 
Onyankopɔn nam Mose so de mmara maa yɛn, nanso 
ɛnam Yesu so na yɛnyaa adom ne nokorɛ.

Yɛakyerɛkyerɛ Onyankopɔn dɔ no ase sɛ ɛyɛ ɔdɔ a 
yɛnsɛ mfata nso yɛnya. Adom nso yɛ ayamyɛ a yɛnsɛ 
mfata nso yɛnya. Yei kyerɛ sɛ, ɛnyɛ deɛ Onyankopɔn 
mma sɛ fata so na ɔgyina yɛ wɔn adɔeɛ, na mmom 
ɔgyina deɛ yɛn ahiadeɛ so na ɔyɛ yɛn adɔeɛ. Ɛksodɔs 
34:6 hɔ no, Onyankopɔn ka sɛ, Me, Awurade, Onyan-
kopɔn mmɔborɔhunufoɔ ne ɔdomfoɔ a me bo kyɛre fu 
na mewɔ ɔdɔ na medi nokorɛ nso.

Onyankopɔn ne yɛn di no sɛdeɛ n’adɔeɛ ne ne 
mmɔborɔhunu teɛ, na mmom ɛnyɛ yɛn nnwuma, ɛfi-
ri sɛ, ɔnhia hwee mfiri yɛn hɔ. Onyankopɔn adom yɛ 
adeɛ a ɛda mu sononko wɔ ewiase yi mu. Yɛhwɛ ɔsom 

ahodoɔ a aka no nyinaa mu a, yɛhunu sɛ, emu nnipa 
no yɛ nnwuma a ɛsɔ wɔn anyame no ani. Nanso Kris-
tosom mu deɛ, sɛ anka yɛbɛkɔ Onyankopɔn hɔ no, ɔno 
mmom na ɔsiane baa yɛn nkyɛn wɔ asase yi so.

Onyame yɛ 
Onyankopɔn adɔeɛ na ɛma no yɛ ɔyamyɛfoɔ, adamfoɔ, 
ɔboafoɔ, na ɔyɛ nneɛma papa ma yɛn adasamma. Yei 
nti na ɔtɔ ne nhyira nsuo gu n’akyidifoɔ soɔ no. Onyan-
kopɔn nneyɛɛ kyerɛkyerɛ sɛdeɛ ayamyɛ si teɛ mu, na 
yei da adi pefee wɔ ɛkwan a Yesu faa so ne nnipa a na 
wɔatwa ne ho ahyia no dii nkitaho no mu. 

Onyame yɛ ɔbaatampa. Ɔpɛ nnepa mu adepa ma 
ne mma. Waka wɔ Nnwom 145:9 sɛ, Awurade yɛ ma 
obiara; na ɔwɔ ahummɔborɔ ma n’abɔdeɛ nyinaa.

Onyankopɔn yɛ Onyansafoɔ 
Nyansa ne sɛ wotumi yɛ nsusuiɛ fa awieeɛ papa ho 
na wohunu ɛkwampa a wobɛtumi afa so ama wo nsa 
aka saa awieeɛ papa. Yei kyerɛ sɛ, Onyankopɔn nyɛ 
mfomsoɔ. Nokorɛm, ɔyɛ Agya a ɔnim deɛ ɛyɛ ma ne 
mma, sɛdeɛ Paul kyerɛkyerɛ mu wɔ Romafoɔ 11:33 
no sɛ, Ao Onyankopɔn ahonya ne nyansa ne nimdeɛ 
bunu a emu dɔ! Hwan na ɔbɛtumi ahunu n’atemmuo 
mu pɛɛpɛeɛ, na wɔahunu deɛ n’akwan nenam.

Onyame yɛ nokorɛdifoɔ 
Adeɛ biara a Onyankopɔn ahyɛ ho bɔ no bɛba mu. 
Ne nokorɛdie hyɛ saa nokwasɛm yi ma. Ɔnni atorɔ. 
Deɛ waka afa ne ho wɔ Twerɛ Kronkron no mu no 
yɛ nokorɛ. Yesu kaa mpo sɛ, ɔne nokorɛ no. Yei ho 
hia yie ma Yesu akyidifoɔ ɛfiri sɛ, ne nokorɛdie yi so 

na yɛn daa nkwa anidasoɔ no gyina. Ɔbɛdi ne bɔhyɛ 
a ɛfa yɛn bɔnefakyɛ ho na yɛne no atena nkwa a ɛnni 
awieeɛ no so. Ɔdi ne bɔhyɛ nyinaa so. Waka no wɔ 
Nnwom 57:10 sɛ, Wo dɔ yɛ kɛseɛ na ɛduru ɔsorosoro; 
wo nokorɛ kɔka ewiem.

Onyame yɛ ɔhene
Sei na ɔdi ne hene wɔ n’abɔdeɛ nyinaa soɔ. Ɛyɛ sɛdeɛ 
ɔsi de ne nyansa ne ne tumi di dwuma wɔ n’ahennie mu. 
Ɛma no nya ɛkwan ma ɔyɛ nneɛma a ɔnim no yie. On-
yame wɔ tumi wɔ nneɛma a ɛsisi no nyinaa so. Yeinom 
nyinaa akyi no, yɛwɔ akwannya sɛ yɛyi ɔbra a yɛpɛ na 
yɛfa ɛho asodie to yɛn ho so wɔ yɛn abrabɔ mu.

Onyame hyehyɛ apam ahodoɔ 
Apam a ɛda Onyankopɔn ne nnipa ntam no yɛ mma-
ra kronkron a nsɛnkyerɛnneɛ anaa bɔhyɛ ahodoɔ ba-
tabata ho. Apam ahodoɔ a ɛsom bo pa ara wɔ Twerɛ 
Kronkron mu no mu bi nie: 

•	 Apam a Onyankopɔn ne Noah ne n’asefoɔ yɛeɛ no 
ho asɛm wɔ Gyenesis 9. Yei mu no, Onyankopɔn 
hyɛ bɔ ka no pen sɛ, ɔremfa nsuyire nsɛe asase bio 
da. Saa apam yi ho sɛnkyerɛnneɛ ne nyankontɔn. 

•	 Apam a Onyankopɔn ne Abraham ne n’asefoɔ 
yɛeɛ no ho asɛm wɔ Gyenesis 15 ne 17. Wɔgy-
inaa yi a ɔyii Onyankopɔn ne adom so na ɛyɛɛ 
saa apam yi. Waka wɔ Gyenesis 15:6 sɛ, Abram 
gyee asɛm a Awurade kaeɛ no diiɛ. Ne saa enti, 
Awurade buu no onipa tenenee. Saa apam yi ho 
sɛnkyerɛnneɛ ne twetiatwirɛ. 

•	 Apam a Onyankopɔn ne ne mma yɛɛ wɔ Bepɔ 
Horeb (Sinai) so ho asɛm wɔ Ɛksodɔs 19-24. Yei 
mu no, apam no ne mmara reyɛ ayɛ adekorɔ. 
Onyankopɔn ka wɔ Ɛksodɔs 19:5, Sɛ mobɛtie 
me, na moadi m’ahyɛdeɛ so a, mobɛyɛ me 
nnwankuo ketewa wɔ asase so aman nyinaa mu, 
ɛfiri sɛ, asase nyinaa yɛ me dea. Saa apam yi ho 
sɛnkyerɛnneɛ ne Apam Adaka no.

•	 Adiyifoɔ apam yɛ bɔhyɛ kronkron a wɔnam 
adiyifoɔ ahodoɔ so yɛ amammuo nhyehyɛɛ fo-
forɔ. Hwɛ nhwɛsoɔ a ɛwɔ Yeremia 31:31-34 no. 
Yei yɛ adom ho apam a Onyankopɔn ka wɔ mu 
sɛ, Mede me mmara bɛhyɛ wɔn adwene mu, na 
matwerɛ wɔ wɔn akoma so (Yeremia 31:33). 

•	 Onyankopɔn apam foforɔ wɔ Yesu Kristo mu. 
Saa apam foforɔ yi fa Yesu Kristo nkwagyeɛ 
ho adwuma a ɛreba no ho. Ɛberɛ a Yesu hyɛɛ 
Awurade Adidie anaa Adidie Kronkron no ase 
wɔ ɔne n’asuafoɔ no adidie a na ɛtwa toɔ no mu 
no, ɔkaa sɛ, Kuruwa yi ne me mogya a merehwie 
agu ama mo (Luka 22:20). Hebrifoɔ nwoma no ti 
nwɔtwe hɔ no, yɛkenkan biribi faa apam foforɔ 
a ɛnam Yesu a ɔyɛ Ɔhempɔn no so reba ama On-
yankopɔn bɔ a ɔnam adiyifoɔ no so hyɛeɛ no 
aba mu no ho. Paul nso kasa fa saa apam yi ho 
wɔ krataa a ɔtwerɛ kɔmaa Korintofoɔ no mu sɛ: 
Mote sɛ krataa a Kristo nam yɛn som so atwerɛ. 
Ɛnyɛ twerɛduro na wɔde twerɛɛ no ɛboɔ ɛpono 
so, na mmom Onyankopɔn a ɔte ase no Honhom 
na wɔde twerɛ guu nnipa akoma mu. Saa aho-
tosoɔ yi na yɛnam Kristo so anya wɔ Onyan-

kopɔn fam. Biribiara nni yɛn mu a ɛbɛtumi ama 
yɛasi yɛn bo aka sɛ yɛbɛtumi ayɛ saa adwuma 
yi. Ahoɔden a yɛwɔ no firi Onyankopɔn. Ɔno na 
wama yɛn afata sɛ N’Apam Foforɔ ho asomfoɔ. 
Ɛfiri Honhom Kronkron no na ɛmfiri mmara a 
wɔatwerɛ. Mmara de owuo ba na Honhom no 
deɛ ɛma nkwa (2 Korintofoɔ 3:3-6).

Onyame nkwagyeɛ ho adwuma no hyɛɛ aseɛ tete 
nteredee na ɛnam Yesu Kristo nkwa, ne wuo ne ne 
sɔreɛ so baa wiase. Nkwagyeɛ yi ho adwuma no nnya 
nwiee pɛyɛ esiane sɛ, ɛsɛ sɛ yɛnya ɔgyeɛ firi bɔne nyi-
naa ho wɔ awieeɛ mmerɛ no mu.

Onyankopɔn hwehwɛ sɛ yɛsom no 
Yesu ka wɔ Yohane 4:23 sɛ, Nna bi reba, na mpo aba 
dada sɛ, nokorɛ asomfoɔ bɛsɔre Agya no wɔ Honhom 
ne nokorɛ mu. Yeinom ne asomfoɔ a Agya no hwehwɛ.

Seesei yɛaduru mmerɛ bi mu a wɔn a wɔsom 
Onyankopɔn nokorɛ mu no bɛsom no wɔ honhom ne 
nokorɛ mu. Berɛ biara, Onyankopɔn hwehwɛ sɛ nnipa 
bɛfa ɛkwan a wahyɛ wɔn sɛ wɔmfa so nsom no no so 
na asom no na ɛberɛ biara saa na ɔpɛ no. Wɔn a wɔyɛɛ 
saa no, ɔgyee wɔn ɛnna wɔn a wɔantumi anyɛ saa no 
deɛ, ɔpoo wɔn. Yei rensesa da.

Onyankopɔn hwɛ sɛ yɛbɛnya nkwagyeɛ 
Yɛhunu wɔ Twerɛ Kronkron no mu sɛ, Onyankopɔn 
bɔɔ ewiase ɛnna ɔhyɛ abakɔsɛm sɛ ɛmfa Onyankopɔn 
nhyehyɛɛ bi a wayɛ ato hɔ firi tete nteredee so na ɛnsi. 
Saa nhyehyɛɛ yi da Onyankopɔn tirimpɔ a ɛne sɛ ɔne 
ne mma bɛbom asom no adi. 

Paul ka wɔ Efesofoɔ 3:8-12 hɔ sɛ: … Ɛwom sɛ me ne 
aketewa pa ara wɔ Onyankopɔn nkurɔfoɔ nyinaa mu, 
nanso Onyankopɔn yɛɛ me adom sɛ menkɔka Asɛmpa 
a ɛfa Kristo ahonya a emu nni hwehwɛbea no nkyerɛ 
amanamanmufoɔ, na memma nnipa nyinaa nhunu saa 
ahintasɛm yi dwumadie a wɔde asie wɔ Onyankopɔn a 
ɔbɔɔ adeɛ nyinaa mu wɔ mfeɛ bebree a atwam no mu.

N’atirimpɔ ne sɛ afei ɔnam asɔre no so bɛda ne 
nyansa a emu dɔ no adi akyerɛ ewiem mpaninnie 
ne atumfoɔ, sɛdeɛ ɔnam yɛn Awurade Kristo Yesu so 
wiee ne botaeɛ a ɛwɔ hɔ daa no. Afei Kristo ma yɛn 
akokoɔduru ne ahotosoɔ a ɛma yɛnya gyidie ba On-
yankopɔn anim.

Ɛdeɛn na Onyankopɔn pɛ sɛ mɛyɛ? 
Sɛ Onyankopɔn bɔɔ ewiase sɛ nnipa ntena so deɛ a, 
ɛnneɛ na ɔwɔ tirimpɔ bi a enti ɛmaa ɔyɛɛ saa. Twerɛ 
Kronkron no ka sɛ, Onyankopɔn pɛ sɛ nnipa mpem-
pem dɔ no na wɔne no tena mmerɛsanten. Esiane sɛ 
Onyankopɔn hwehwɛ sɛ yɛbɛda tenenee ne subanpa 
adi wɔ yɛn adwenem ne yɛn nneyɛɛ mu nti no, ɛbɛyɛ 
den ama yɛn sɛ yɛn ara yɛbɛtumi ayɛ saa. Nanso 
Onyankopɔn dɔ a ɔdɔ yɛn nti no, ɔdanee ne ho onipa 
bɛtenaa asase yi so wɔ mfeɛ ɔha a ɛdii ɛkan no mu. Na 
ne din de Yesu.

Momma mo abrabɔ nyinaa nyɛ sɛ Yesu Kristo deɛ no 
bi. Ɔno na ɔwɔ Onyankopɔn tebea mu deɛ, nanso wan-
hyɛ ne ho sɛ ɔne Onyankopɔn bɛyɛ pɛ. Ɔdanee ne tumi 
kɛseɛ ne n’animuonyam too nkyɛn. Mmom, ɔfirii ne pɛ 
mu faa akoa tebea de too ne ho so, baeɛ sɛ onipa bɛyɛɛ 
n’adeɛ sɛ onipa. Ɔbrɛɛ ne ho ase, yɛɛ ɔsetie, de kɔduruu 
owuo mu, asɛnnua ho owuo mu mpo (Filipifoɔ 2:5-8).

Na ne botaeɛ titire ne sɛ ɔde ne ho bɛbɔ afɔdeɛ apo-
pa yɛn bɔne na ama yɛabɔ ɔbra kronkron. Ɛnyɛ nneɛ-
ma bɔne a yɛyɛ no nko ara ho ka na ɔtuaeɛ na mmom 
yɛn nipabɔne a wɔde woo yɛn no nyinaa so ka. Yɛnni 
sɔfopanin bi a ɔntumi nhwɛ yɛn mmerɛyɛ ho nhunu 
yɛn mmɔbɔ. Yɛwɔ obi a wɔasɔ no ahwɛ akwan ahodoɔ 
nyinaa so sɛ yɛn ara, nanso wanyɛ bɔne (Hebrifoɔ 4:15).

Ɔwuu wɔ asɛnnua no so. Ɛfiri Onyankopɔn no 
ankasa pɛ mu na Ɔba no wɔ Onyankopɔn su nyinaa 
wɔ ne mu. Ɛnam ne Ba no so na Onyankopɔn firi ne 
pɛ mu de ewiase nyinaa sane bɛhyɛɛ ɔno ankasa ase. 
Onyankopɔn nam ne Ba no wu a ɔwuu asɛnnua so no 
de asomdwoeɛ baeɛ, enti ɔde nneɛma a ɛwɔ asase so 
ne ɔsoro nyinaa ahyɛ n’ase (Kolosefoɔ 1:19-20).

Ɔsɔre firii awufoɔ mu. Ɛfiri sɛ, yɛnim sɛ wɔanyane 
Kristo afiri owuo mu na ɔrenwu bio. Owuo nni ne so 
tumi bio. Owuo a ɔwuiɛ no, ɔwuu prɛko maa bɔne, na 
ase a ɔte yi, ɔte ase ma Onyankopɔn (Romafoɔ 6:9-10). 
Ɛnam Yesu mu gyidie ne bɔne ho afɔrebɔ no so na 
wɔabu yɛn bem ama yɛade yɛn ho afiri bɔne mu. Sɛ 
wogye Yesu di a, wodi n’akyi. Ɔbɛma wo Honhom 
Kronkron, a ɔbɛkyerɛ wo ɛkwan daa daa ama woasesa 
abɛyɛ sɛ Kristo. Wɔn a Onyankopɔn ayi wɔn dada no, 
ɔde wɔn asi hɔ sɛ wɔnyɛ sɛ ne Ba no, na ne Ba no ayɛ 
anuanom pii mu abakan (Romafoɔ 8:29). Wɔabu wɔn a 
wɔgye Yesu di no bem na wɔne no bɛtena wɔ mmerɛ 
a ɛnni awieeɛ mu. 

Free
 D

igi
tal

 C
op

y F
rom

  S
erv

eN
ow



28

DEƐ ƐSƐ SƐ WOHUNU FA ONYANKOPƆN HO

Onyankopɔn din ahodoɔ no bi 
Ɛfiri Apam Dada no mu:  
Elohim, 
aseɛ kyerɛ sɛ “Onyankopɔn”, a ɛkyerɛ Onyankopɔn 
tumi ne n’ahoɔden.
Adonai,  
aseɛ kyerɛ sɛ “Awurade”, a ɛkyerɛ Onyankopɔn Tumidie. 
Jehovah—Yahweh, 
a ɛkyerɛ Onyankopɔn nkwagyeɛ kronkron. 
Jehovah-maccaddeshem,
aseɛ kyerɛ sɛ “Awurade, wo ho tefoɔ no.”
Jehovah-rohi, 
aseɛ kyerɛ sɛ “Awurade, me dwanhwɛfoɔ no.”
Jehovah-shammah, 
aseɛ kyerɛ sɛ “Awurade a ɔwɔ ha no.”
Jehovah-rapha, 
aseɛ kyerɛ sɛ “Awurade, yɛn yaresafoɔ no.”
Jehovah-tsidkenu, 
aseɛ kyerɛ sɛ “Awurade, yɛn teneneeni no.”
Jehovah-jireh, 
aseɛ kyerɛ sɛ “Awurade no ara bɛkyerɛ.”
Jehovah-nissi, 
aseɛ kyerɛ sɛ “Awurade, yɛn frankaa no.”
Jehovah-shalom, 
aseɛ kyerɛ sɛ “Awurade yɛ asomdwoeɛ.”
Jehovah-sabbaoth, 
aseɛ kyerɛ sɛ “Asafo Awurade.”
El-shaddai, 
aseɛ kyerɛ sɛ “Otumfoɔ Nyankopɔn.”

Onyankopɔn din ahodoɔ foforɔ
Adam a Ɔtwa toɔ 
Agya 
Agyenkwa 
Ahene mu Ɔhene 
Akokyɛm
Animuonyamhene 
Anɔpa Nsoromma a Ɛhyerɛn  
Asɛm
Asomdwoeɛhene
Asɔnpanin 
Awieeɛ
Awurade
Ayeforɔkunu
Daa Agya 
David Ba
David Nhini
Deɛ wɔasra no ngo 
Deɛ wɔayi no 
Dwankɔbea
Emmanuel 
Ewiase Kanea
Ɛkwan
Ɛnyɛ hɔ 
Fapem
Kristo
Mene 
Mfitiaseɛ 
Nasareni 
Nkorabata 
Nkwa Nsuo 
Nkwa Paanoo 
Nkwagyebotan 

Nkwagyefoɔ
Nnwunu
Nokorɛ
Nokorɛ Nokwafoɔ 
Odimafoɔ 
Odiyifoɔ
Oduruyɛfoɔ Panin
Odwanhwɛfoɔ Panin 
Odwanhwɛfopa 
Onipa Ba
Onyame Adwammaa 
Onyankopɔn Asɛm
Onyankopɔn Ba
Onyankopɔn Honhom
Otumfoɔ 
Owura   
Ɔbotantim 
Ɔbɔadeɛ 
Ɔbɔfoɔ 
Ɔdɔ 
Ɔfotufoɔ
Ɔgyefoɔ 
Ɔkamafoɔ 
Ɔkogyefoɔ
Ɔkronkronni 
Ɔkwankyerɛfoɔ
Ɔnwanwani
Ɔnwonfoɔ
Ɔpatafoɔ 
Ɔpono 
Ɔsɔfopanin 
Ɔsomfoɔ

Ɔteneneeni 
Ɔwerɛhoni 
Ɔyamyɛfoɔ 
Saron Nhwiren
Tete Nyame 
Tumiwura 
Tweatiboɔ 
Yɔnkoɔ 
Yesu 

ADESUA NE NNWENNWENEHO NSƐMMISA

•	 Sɛn na yɛbɛsi akyerɛkyerɛ ‘Onyankopɔn’ mu?

•	 Ɔne hwan?

•	 Ɛnnɛ da yi, ɛhefa na ɔwɔ?

•	 Onyankopɔn te sɛ ɛdeɛn? Nneɛma bɛn na yɛhunu 
wɔ ne ho?

•	 Wo ne me bɛtumi ahunu no te sɛ onipa anaa?

•	 Yɛka sɛ Onyankopɔn yɛ baasafua a, aseɛ kyerɛ sɛn?

•	 Yɛka sɛ Onyankopɔn yɛ anaa ɔhyehyɛ apam a, 
aseɛ kyerɛ sɛn?

•	 Ɛdeɛn na Onyankopɔn hwehwɛ sɛ mɛyɛ?

•	 Onyankopɔn wɔ edin bebree wɔ Twerɛ Kronkron 
no mu. Emu deɛ ɛwɔ he na wokae?

